
Zortzi urtez beherakoei sakelako telefonorik ez uzteko eskatu dute 

Erresuma Batuko agentzia ofizial batek «badaezpadako neurria» hartzeko esan die gurasoei 

edu lartzanguren - DONOSTIA 

Zortzi urtez beherako haurrek ez lukete sakelako telefonorik erabili beharko, eta 14 urte arte «ezinbestekoa denean baino» ez lukete erabili beharko. Hona Erresuma Batuko Babes Erradiologikorako Batzorde Nazionalak gurasoei eman dien aholkua. «Badaezpadako neurria» hartzeko eskatu dute erakunde ofizial horretako buruek, sakelako telefonoak «erabat seguruak direla frogatzerik ez dagoelako». Erresuma Batuan haurrentzat diseinaturiko telefono bat erretiratu dute merkatutik, adierazpenon ondoren. 

«Hirutik zortzi urte bitarteko haurrei sakelako telefonoak ematea ez zait ideia ona iruditzen», esan du William Stewart Babes Erradiologikorako Batzorde Nazionaleko (NRPB) presidenteak. «Ezin dugu eskua bihotzaren gainean jarri eta esan sakelako telefonoak erabat seguruak direla», gaineratu du. Asteartean argitaratu zuen NRPBk azken txostena. Telefono horien erradiazio elektromagnetikoek osasunari kalte egiten badiote, haurrak dira arriskurik handiena dutenak, txostenaren arabera. Izan ere umeen kaskezurrak helduenak baino meheagoak dira eta haien burmuinak garatzen ari dira. «Haurra zenbat eta gazteagoa izan, orduan eta arrisku handiagoa du», esan du Stewartek. Horrez gain, telefono antenak eskoletatik gertu ez jartzeko eskatzen dute, txostenean. 

Umeentzako telefono bat erretiratu dute 

Erresuma Batuan 10 urteko haurren laurden batek sakelako telefonoa dauka. Izan ere, umeen segurtasuna areagotuko dutelakoan erosten dituzte gurasoek. Duela bost hilabete, haurrentzat diseinaturiko telefono bat merkaturatu zuen konpainia batek. NRPBren txostena ezagutu ondoren, produktua merkatutik kenduko duela iragarri du konpainiak. «Zuhurtasunak agintzen digu», esan dute. 

Erresuma Batuko Osasun Ministerioak behin eta berriz esan du haurrek ez luketela sakelako telefonoa «behar baino gehiago» erabili beharko. «Ikerketak egiten ari dira gailuen eta horien antena baseen inguruan», adierazi du Rosie Winterton Osasun ministroak.Finlandian 2002an argitaraturiko ikerketa baten arabera, erradiazio elektromagnetikoak giza burmuinaren ehunei eragiten die. Suedian iaz eginiko ikerketa baten arabera, merkaturaturiko lehen telefonoen erabiltzaileek tumoreak izateko %30 aldiz arrisku handiagoa dute.Duela hiru aste Europako zazpi herrialdetan egindako azken ikerketaren emaitzak plazaratu zituzten. RFLEX ikerketaren arabera, sakelako telefonoek sortzen duten erradiazio magnetikoa kaltegarria da giza zeluletako geneentzat. Saio hodietan egin zituzten probak. Ikerketak, ordea, ez zuen argitu zelulen DNAn sorturiko kalte horiek gaixotasun bilaka ote daitezkeen. «Industriak onartu beharko luke arriskua badagoela, eta telekomunikazioekin kontuz ibiltzeko beharra dagoela», esan zion berriari ikerketa zuzendu zuen Franz Adlkofer zientzialariak. Horrez gain, ikerketa bultzatzeko eskatu zion ikertzaileak telekomunikazio industriari.Oraingoz ezin da esan telefonook seguruak diren. Sakelako telefonoek erabiltzen duten teknologia oso berria da, eta ez da astirik egon epe luzera izango duen eragina ikertzeko. Egundaino ez dago froga zuzenik telefonoek gaixotasunak eragiten dituztela esateko.Datozen hilabeteotan argitaratuko dituzte Osasunerako Mundu Erakundeak 1.000 pertsona aztertuta egin duen Interphone egitasmoaren emaitzak. Horrez gain, aurten hasiko da sakelako telefonoa erabiltzen duten 250.000 pertsonen osasuna kontrolatzeko beste egitasmo bat. Edonola ere, emaitzak ez dituzte aurkeztuko 2020. urtea baino lehen.Telefonoon erradiazioek osasunari kalte egin diezaioketela uste da. Hainbaten arabera, gorputzeko zelulei, burmuinari edo immunitate sistemari eragiten diete, eta hainbat gaixotasun garatzeko arriskua handi dezakete, besteak beste, minbizia eta alzheimerra. Gailu bakoitzetik burmuinak zenbat erradiazio xurgatzen duen neurtzeko SAR maila erabiltzen da. Europan ezin da saldu kilo bakoitzeko 2 watteko SAR neurria gainditzen duen telefonorik. Zenbat eta SAR zenbaki handiagoa, orduan eta arrisku handiagoa luke gailuak.Sakelako telefonoekin kontuz ibiltzeko aholkatzen dute adituek. «Erabili soilik benetan behar denean, eta inoiz ez luzaroan», dio Adlkofer zientzialariak. Horrez gain, seinalea ona denean soilik erabiltzeko gomendatzen du, «energiak burmuinean duen eragina txikiagoa baita». 

